
Tortolì. Cenarba su primu atopu cun su laboratòriu “Costumus e Nodas”, 
in s’iscola primària de “Monti Attu” 

S'Ufìtziu Linguìsticu de Tortolì, in s'àmbitu de is fainas de promotzione linguìstica 
prevìdidas dae su progetu “Tortolì genna de s'Ogliastra”, in collaboratzione cun sa 
dirigèntzia e is dotzentes de s'IC2 Monti Attu, at programmadu duos laboratòrios 

didàticos pro is iscolanos de s'iscola 
primària pro su 26 de ghennàrgiu e pro 
su 2 de freàrgiu 2024 a is 09.00. 
Chenàbura 26 ant a èssere interessadas 
is classes  1^B, 2^A e 2^B, mentras 
chenàbura 2 is classes 3^A, 4^A, 4^B, 
5^B. 

Sa prima parte de is laboratòrios at a 
èssere basada subra de sa presentada 
de is istrumentos musicales de sa 
traditzione sarda, e at a incroire siat 
cuddos impreados in is ballos (sonetu, 
launeddas, sulitu, trunfa) siat cuddos 
tìpicos de su perìodu de Pasca 
(matracas, furrietas, mumudinos, etc.). 

In sa segunda parte, gràtzias a sa 
collaboratzione cun s'Assòtziu 

Folclorìsticu Sant'Anna, at a èssere fata sa presentada de su bestire traditzionale de 
Tortolì, siat maschile siat feminile. A traessu is ischedas didàticas, ant a èssere 
esaminados is cumponentes de sa bestimenta, s'evolutzione istòrica e sa funtzione 
sotziale sua. 

Sa punna printzipale de custa initziativa est sa de promòvere su connoschimentu de 
is istrumentos musicales de sa Sardigna e de su costùmene sardu non comente  
simpre bestidu de su passadu, ma comente unu de is sinnos prus importantes de sa 
traditzione e de su sentimentu de identidade galu raighinados in Sardigna. Custu pro 
more de favorire sa sotzializatzione intre is pipios cun s'impreu de sa limba sarda. 


